
15 İYUN 1993-CÜ İL: AZƏRBAYCAN DÖVLƏTÇİLİYİNİN XİLAS GÜNÜ 

 

İqbal Əmənullayev, 

YAP Lənkəran rayon təşkilatının sədri, tibb üzrə fəlsəfə doktoru, dosent 

 

Müstəqilliyimizin ilk illərində respublikada daxili siyasi vəziyyət gərgin idi və dərin hakimiyyət böhranı 

yaranmışdı. Ermənilər Rusiya hərbiçilərinin köməyi ilə Qarabağda irimiqyaslı hərbi əməliyyatlar keçirir və 

azərbaycanlıları buradan qovub çıxarırdılar. Ermənilər heç bir beynalxalq müqavimətə rast gəlmir, Rusiyanın 

himayəsini açıq aşkar hiss edərək daha da azğınlaşırdılar. 

Azərbaycan hərbi hissələrində isə bir sıra ciddi nöqsanlar mövcud idi. Belə ki, orduya müxtəlif siyasi 

qüvvələrin təsiri var idi. Orduda nizam-intizam yaratmaq mümkün deyildi. Professional hərbçilər çatışmırdı. 

Hərbi hissələrə pozuculuqla məşğul olan satqınlar soxula bilmişdi. Güclü informasiya axınına yol verilirdi. 

Orduda korrupsiya baş alıb gedirdi. Fərariliyə qarşı mübarizə yox dərəcəsində idi. O zaman hakimiyyət 

boşluğunun yaranmasının nəticəsində XX əsrin ən böyük faicələrindən biri olan Xocalı qırğını baş verdi. Bu 

faciə ölkədə siyasi gərginliyi daha da artırmışdı. Hakimiyyəti ələ keçirməyə çalışan qüvvələr respublikada 

siyasi vəziyyəti daha da gərginləşdirirdilər. Xalqın səbir kasası dolmuşdu. Xalq Heydər Əliyevin hakimiyyətə 

qayıtmasına xilas yolu kimi baxırdı. Xalq konstitusiyada prezident seçkilərində yaş senzini dəyişməyi tələb 

edirdi. 

Maddi-texniki və ictimai bazası zəif olan silahlı qüvvələrin bir-biri ilə çəkişməsinin növbəti qurbanı 

Şuşa və Laçın oldu. Hazırlıqsız zabitlərin, hərbi rabitənin bərbad vəziyyətdə olması və döyüşçülərin çoxunun 

məzuniyyətə buraxılması, intizamsızlıq Şuşanın süqutuna və onun ardınca hərbi hissələrin Laçını tərk 

etmələrinə səbəb oldu. Bu hal respublikada siyasi vəziyyəti daha da gərginləşdirdi. 

Davam edən qarşıdurmalar və silahlı toqquşmalardan sonra AXC silah gücünə hakimiyyəti ələ keçirdi. 

Xalq cəbhəsinin hakimiyyəti ələ keçirməsi bu təşkilatın daxildən daha da parçalanmasına səbəb oldu və siyasi 

arenaya yeni partiya və hərəkatlar atıldı. 1993-cü ilin ortalarında artıq 30-dək siyasi partiya fəaliyyət göstərirdi. 

Həmin partiyaların marağını nəzərə almamaq AXC-ni bir az da zəiflədirdi. Güc orqanlarına nəzarətin itməsi 

ölkədə qanunsuzluq, hərc-mərcliyə gətirib çıxartmışdı. Torpaqlarımız da hissə-hissə işğal altına düşürdü. Xalq 

bütün ümidini dünya səviyyəli dahi siyasətçi, müdrik dövlət xadimi Heydər Əliyevə bağlamışdı. Heydər 

Əliyevin Naxçıvanda müstəqil, cəsarətli siyasət yeritməsi xalqın diqqətini cəlb edir, Ona ümidləri artırırdı. 

Xalq cəbhəsi üzvləri arasında didişmə və satqınlıq isə cəbhədəki vəziyyətə mənfi təsir göstərirdi. Gəncə 

hadisələri vəziyyəti daha da gərginləşdirmişdi. İqtidar artıq hərbi müxalifətin qarşısını ala bilmirdi. Cənubda 

və Şimalda hərbi qüvvələr təxribatlar törədir, hakimiyyəti ələ almağa çalışırdılar. Respublika parçalanmağa 

başlamışdı. Ölkənin qabaqcıl ziyalıları vətəndaş müharibəsinin başlanacağını hiss edirdilər. Bu fəlakətin 

qarşısını almaqdan ötrü ölkənin sağlam qüvvələri, hətta AXC hakimiyyəti Heydər Əliyevi təkidlə Bakıya dəvət 

edirdilər. 

Heydər Əliyev xalqın ağır günündə bu dəvəti qəbul edərək Bakıya gəldi və vətəndaş müharibəsini 

dayandırmaq üçün əlindən gələni etdi. Gəncədə danışıqlar apararaq hərbi müxalifəti neytrallaşdıra bildi. 

1993-cü il iyunun 15-də Heydər Əliyev Azərbaycan Respublikası Ali Sovetinin Sədri seçildi. Bu gün 

tariximizə Milli Qurtuluş Günü kimi daxil oldu. Milli Məclisin qərarı ilə 1997-ci ildən bu gün böyük əhval-

ruhiyyə ilə bayram kimi qeyd edilir. 

O dövrün tarixini Qurtuluş hərəkatının başlanmasını xronoloji ardıcıllıqla araşdırarkən tam məsuliyyətlə 

demək olur: 

Milli Qurtuluş Günü - Azərbaycan dövlətçiliyinin xilas günüdür. 

Milli Qurtuluş Günü – Azərbaycan dövlətçiliyinin ölüm dirim mübarizəsi günüdür. 

Milli Qurtuluş Günü - müstəqilliyimizin qorunub saxlanılması, möhkəmləndirilməsi inkişafında mühüm 

rol oynayan tarixi bir gündür. 

Milli Qurtuluş Günü - Respublikada ictimai-siyasi böhranın aradan qaldırılması və ölkəmizin inkişafının 

təməlinin qoyulduğu bir gündür. 

Milli Qurtuluş Günü - xalqımızın mənafelərini təmin edən, sivil bir cəmiyyətin qurulmasında həlledici 

rol oynayan bir gündür. 

Milli Qurtuluş Günü - həyatın bütün sahələrinin tərəqqisi və dirçəlişinin bünövrəsinin qoyulduğu bir 

gündür. 

Milli Qurtuluş Günü - Azərbaycanın sabitliyə, əmin amanlığa, demokratiyaya qovuşduğu bir gündür. 

Milli Qurtuluş Günü -  Azərbaycanın bu gününü və sabahını müəyyənləşdirdiyi bir gündür. 

Milli Qurtuluş Günü - xalqımızın bütövlüyünün, həmrəyliyinin, milli birliyinin təmin edildiyi bir 

gündür. 

 

 


